
Abstract. This article examines the issues of environmental education and upbringing within the framework of 

davlat va jamiyatning jadal rivojlanishi uchun shart-sharoitlar yaratish, mamlakatimizni 

modernizatsiya qilish hamda hayotning barcha sohalarini liberallashtirish boʻyicha ustuvor 

yoʻnalishlar jamiyatning yangi bosqichidagi muhim taraqqiyoti mezon ijtimoiy ongning jamiyat 

aʼzolarida darajada shakllanganligidir. Zero, ijtimoiy ong jamiyat hayotidagi barqaror yuksalish 

va mavsumiy tanazzullarning asosiy manbaidir. Shu jihatdan, jamiyat taraqqiyoti haqidagi 

futurologik tasavvurlarni jamiyat aʼzolarida shakllangan ijtimoiy ong darajasisiz tasavvur qilish 

mumkin emas.  

Yangi Oʻzbekiston taraqqiyotining hozirgi bosqichida inson, tabiat va jamiyat 

munosabatlari uygʻunligini taʼminlash Bugungi kunda ekologiya va atrof-muhitni muhofaza 

qilish eng dolzarb muammolardan global biridir. Inson tabiatni muhofaza qilishga 

yoʻnaltirilgan madaniy, maʼnaviy va maʼrifiy omillarning oʻrni ahamiyati ham ortib borishiga 

sabab boʻlmoqda. Albatta, bizning mamlakatimizda, balki butun dunyoda bu kabi ijtimoiy 

hodisalarga jiddiy eʼtibor berilayotganligi har bir shaxsda ong va ekologik ekologik 

dunyoqarashni shakllantirish, uni boyitib borish va anʼanaviy jamiyatni, balki yangi 

Oʻzbekistonni bunyodkorlari intellektual salohiyatiga, jamiyat va tabiat hodisalariga sogʻlom 

tafakkur asosida munosabatda boʻlishiga bevosita bogʻliqdir. Ana shu nuqtai nazarga 

asoslanadigan boʻlsak, umuman ijtimoiy hayotimizning barcha sohalarini, xususan inson 

ekologik ongi va dunyoqarashini zamon talablari darajasida rivojlantirish, insoniyat 

sivilizatsiyasi kelajagini taʼminlashning muhim sharti ekanligi anglab yetilmoqda. 

Materiallar va metodlar. Binobarin, inson oʻzining eng avvalo ongi tafakkuri va 

maʼnaviyati bilan boshqa jonzotlardan ajralib turardi. Ana shu maʼnaviyatni shakllantiruvchi 

asoslardan biri – insonning tabiatga munosabati, ekologik bilimi, madaniyati hisoblanadi. Bu 

tushunchalar avloddan avlodga faqat ilm-maʼrifat, amaliy faoliyat va hayotiy tajriba orqali oʻtib 

boradi. Xar bir insonni maʼnaviy madaniyati tizimida ekologik dunyoqarashning shakllanishi 

mental xarakterga egadir. Bugungi kunda individuallik ijtimoiyliksiz maʼnaviy madaniyatning 

oʻziga xos tarkibiy qismi boʻlgan ekologik dunyoqarashda ham toʻla oʻz aksini topa olmaydi. 

Albatta shunga koʻra inson, tabiat va jamiyat oʻrtasidagi munosabatlarning uygʻunligini 

taʼminlashdagi individuallik va ijtimoiylik xususiyatlariga maʼrifiy omillar asosida yondashish, 

taʼlim-tarbiyada shu tamoyil ustuvorligini taʼminlash muhim. 

Insoniyatning uzoq ijtimoiy-madaniy hayoti tarixiga nazar tashlaydigan boʻlsak, milliy 

manfaatlarni shakllantirishi va ularni umuminsoniy manfaatlarga uygʻunlashtirishida 

maʼnaviy-axloqiy taʼlim-tarbiya tizimi asosiy rol oʻynaganligi koʻzga tashlanadi. Hozirgi davrga 

kelib esa, taʼlim-tarbiya sohalarining integratsiyalashishi yangi sifat darajalarida – 

ekologiyalashuvida namoyon boʻlmoqda. Xususan, XX asrning ikkinchi yarimidan boshlab, 

ekologik muammolar globallashuvi bilan, “inson tomonidan biosferaga koʻrsatilayotgan taʼsirni 

tartibga solish, ijtimoiy taraqqiyot bilan qulay muhitni saqlab qolishning oʻzaro taʼsirini 

uygʻunlashtirish, inson va tabiatning oʻzaro munosabatlarida muvozanatga erishish 

muammolari borgan sari dolzarb boʻlib qolmoqda”[2].   

Shunday muammolarni hal qilish zaruriyati taʼlim-tarbiyaning turli sohalarini ekologik 

global manfaatlarni shakllantirish ehtiyojlari doirasida mushtaraklashtirishni taqozo 

qilmoqda. Ayniqsa, sayyoramizdagi ekologik vaziyatning keskinlashib va globallashib ketishi 

ijtimoiy hayotning butun maʼnaviy, madaniy, maʼrifiy institutsional strukturasini yangicha 

talablar asosida tashkil qilish ehtiyojlarini yuzaga keltirdi. Bunda ekologik taʼlim-tarbiya gʻoyat 

muhim ahamiyat kasb etmoqda. Chunki insoniyat hayotidagi keyingi asrlarda roʻy bergan ulkan 

ijtimoiy-siyosiy oʻzgarishlar, fan taraqqiyoti, texnik-texnologik imkoniyatlarning beqiyos 

oʻsishi: “inson va tabiat”, “jamiyat va tabiat” munosabatlarida jiddiy ziddiyatlarni vujudga 

keltirdi[9]. Oqibatda biosfera evolyutsion rivojlanishida ekologik muvozanat buzilishi 

natijasida insoniyat sivilizatsiyasi yutuqlari, uning istiqbollari katta xavf ostida qoldi.  

Muhokama va natijalar. Bugungi kunga kelib bu kabi murakkab muammolarni hal 

etishda ekologik taʼlim-tarbiyaning roli tobora oshib bormoqda. Zero, ekologik taʼlim-tarbiya 

inson ijtimoiy-iqtisodiy faoliyatining salbiy oqibatlarini bartaraf etib, “tabiat-jamiyat-inson” 

majmuasi koevolyutsiyasi va barqaror taraqqiyotni taʼminlashga, insonning tabiat boyliklariga 

ongli munosabatini, tabiiy atrof muhit muhofazasiga nisbatan masʼuliyatni shakllantirishga 

qaratilgan. Yanada konkretlashtirib aytganda, ekologik taʼlim-tarbiyaning pirovard maqsadi – 

global ekologik inqirozlarning: ijtimoiy, iqtisodiy, maʼnaviy, ruhiy va boshqa oqibatlarini 

bartaraf qilish, inson va tabiat munosabatlarini biosfera ekologik muvozanati talablari asosida 

tashkil etib, ijtimoiy-maʼnaviy hayot taraqqiyotini, insoniyat sivilizatsiyasi kelajagini 

taʼminlashdir.  

Shuning uchun ham ekologik taʼlim-tarbiya tizimi, bir tomondan, jamiyat moddiy-

iqtisodiy, maʼnaviy-maʼrifiy, fan-texnika rivojini real voqelik talablaridan, ehtiyojlaridan kelib 

chiqqan holda amalga oshirish, ikkinchi tomondan, insoniyat tabiiy yashash sharoitlarini 

yaxshilash imkoniyatlarini kengaytirishning muhim sharti boʻlib qolmoqda. Zero, ekologik 

taʼlim-tarbiya oʻz mazmun-mohiyatiga va funksiyasiga koʻra, barcha madaniyat yoʻnalishlarini 

global ekologik manfaatlar doirasida integratsiyalashtirish imkoniyatiga ega.  

Garchi, individuallik ijtimoiylikning mahsuli tarzida yuzaga kelsa-da, shaxsning ekologik 

ehtiyoji va manfaatlari individuallikning oʻziga xos jihatlariga ega ekanligini anglatadi. Shunga 

qaramay individlarning tabiat neʼmatlariga boʻlgan ehtiyoji va manfaatlari tutashadigan 

nuqtada ekologik faoliyat, demakki (ekologik dunyoqarash va madaniyat) ijtimoiy xarakter 

kasb etadi. Shaxsda ekologik dunyoqarashni shakllantirishga ehtiyoj individuallik va 

ijtimoiylikni oʻzaro aloqasi hamda taʼsiri asosida tarkib topadi. Sobiq mustabid tuzumning 

shaxs bilan bogʻliq muammolari yechimidagi eng katta xatolik ham uning tabiatga boʻlgan 

individual ehtiyojlarining ijtimoiy asoslarini hisobga olmasligi bilan bogʻliq.  

Buning boisi, fikrimizcha, quyidagi muammolarni yillar davomida hal etilmay 

kelinganligidadir: 

- sobiq ittifoq davrida tabiat neʼmatlaridan ayovsizlarcha, oqibatini oʻylamay 

foydalanishga ruju qoʻyilganligi, paxta monokulturasi taʼsirida yerlarni oʻzlashtirish, 

qoʻshimcha yerlar ochish siyosati tufayli sugʻoriladigan yer va suv resurslarining keskin 

kamayib ketganligi; 

- kishilarimizda xalqimizning azaliy qadriyati hisoblangan tabiatga mehr-muhabbatning 

milliy mentalitetimiz fazilatlari bilan uygʻun tomonlari eʼtiborga olinmaganligi; 

- ajdodlarimizning urf-odatlari, tabiatni asrashga doir anʼana va udumlariga eskilik 

sarqiti sifatida qaralganligi; 

- ekologik bilim, koʻnikma va malakalarni maʼrifiy asoslariga eʼtiborning sustligi; 

- sanoat va qishloq xoʻjaligi ishlab chiqarishida mahsulot yaratish atrof-muhit sofligini 

saqlash, kishilarning salomatligi, hayotiy manfaatlarini hisobga olishdan koʻra ustuvorligi; 

- ekologik dunyoqarashni boyitishga xizmat qiladigan taʼlim yoʻnalishlari, targʻibot 

ishlariga deyarli eʼtibor berilmaganligi kabi sabablar bilan bogʻliq[9].      



SCIENCEPROBLEMS.UZ-Ijtimoiy-gumanitar fanlarning dolzarb muammolari № S/2 (5) – 2025  

 

142 

Mustaqillik yillarida ana shu yoʻl qoʻyilgan kamchiliklarni bartaraf etish boʻyicha qator 

chora-tadbirlar, jiddiy yondashuvlar, tabiatni muhofaza qilishni kuchaytirishga doir qonunlar, 

meʼyoriy hujjatlar, hukumat qarorlari qabul qilindi. Jumladan, “Tabiatni muhofaza qilish 

toʻgʻrisida”gi qonunda tabiatni asrashning qonuniy asoslari mustahkamlandi. Qonunning 

“Umumiy qoidalar” deb nomlangan boʻlimning 3-moddasida tabiatni muhofaza qilish maqsadi 

asoslanib, quyidagilar taʼkidlangan: 

- inson salomatligi, ekologik muvozanatni saqlash uchun, respublikani samarali va 

barqaror ijtimoiy-iqtisodiy rivojlantirish manfaatlari yoʻlida tabiatdan oqilona va uni ishdan 

chiqarmaydigan qilib foydalanish uchun qulay shart-sharoitlar yaratish; 

- inson tabiatni turlari va genetik fondi boyligini saqlash; 

- ekologik tizimlar, landshaftlar va noyob tabiat obyektlari xilma-xilligini saqlab qolish; 

- ekologik xavfsizlikni taʼminlash; 

- tabiat obyektlari bilan bogʻliq maʼnaviy merosni asrab qolish[3]. 

Agar eʼtibor berilsa, qonunda ekologik holatni tartibga solishda maʼnaviy meros 

masalasiga jiddiy eʼtibor qaratilmoqda. Demak, eng avvalo kishilarda ekologik madaniyatni 

shakllantirish, yoshlarni atrof-muhitga oqilona munosabatda boʻlish ruhida tarbiyalash uchun 

dunyoqarashning asoslaridan biri boʻlgan tabiat haqidagi bilim va maʼrifatni ular ruhiyatiga 

singdirish bilan birga ana shu maʼrifatning zaminiga maʼnaviy meros va axloqiy qadriyatlarni 

qoʻyish gʻoyat muhim ahamiyatga ega.   

Ekologik taʼlim-tarbiyaning asosiy vazifasi insonni tabiat bilan va unda sodir boʻlayotgan 

voqealar bilan qiziqtirish, inson va tabiat oʻrtasidagi muammolarning kelib chiqish sabablarini 

tushuntirish, ularni yechish yoʻllari, chora-tadbirlarini topish uchun yetarli ekologik bilimlarga 

ega boʻlgan avlodni tarkib toptirgan holda atrof-muhit muhofazasini amalga oshirishdir. 

Ekologik taʼlim-tarbiyaning vazifalari quyidagilardan iborat: 

- jamiyat va tabiatning rivojlanish qonunlari, ular oʻrtasidagi munosabatlarni chuqur 

oʻrgatish va shu asosda zamonaviy fikrlay oladigan shaxsni tarbiyalash; 

- ijtimoiy-iqtisodiy rejalashtirish va ishlab chiqarish kuchlarini yoʻnaltirishda turli tabiiy 

hududlarning ekologik holatini biladigan va kelajakning ekologik rejasini tuzadigan avlodni 

tarbiyalash; 

- har bir inson, jamiyat va jamiyat ichidagi turli guruhlar, toifalar, sinflarning oʻzlari 

yashab turgan tabiat, uning boyliklarini saqlashga xizmat qiladigan yoshlarni yetishtirish; 

- jamiyat aʼzolariga oʻzlarining ijtimoiy, madaniy, diniy qarashlari va urf-odatlarini 

bajarishda yashab turgan joy, vodiy, adirlar, togʻlarning goʻzalligi, ularning inson hayoti va 

salomatligidagi ahamiyatini tushuntirish, yosh avlodni tabiatga nisbatan mehr-muhabbat 

uygʻotish ishlarini olib borishdir. 

Xulosa. Yuqoridagi vazifalarni amalga oshirishda bogʻcha tarbiyachilari, maktab va 

oʻquv yurtlari oʻqituvchilari taʼlim berilayotgan oʻquv predmetlarini tushuntirishda imkon 

qadar qiziqarli interfaol taʼlim usullaridan, turli oʻyinlardan, kinofilmlardan faol foydalanishlari 

orqali oʻzlari yashab turgan tabiiy voqelik va ekologik holatlarga bogʻlab, taʼlim-tarbiya ishlarini 

olib borishi kerak[4].  

Yoshlarni ona Vatanga muhabbat, uning tabiat inʼomlaridan oqilona foydalanish, atrof-

muhitni koʻz qorachigʻidek saqlash ruhida tarbiyalash — amalga oshirilayotgan islohotlarning 

eng muhim qismiga aylanishi lozimdir. Afsuski, respublikamiz oliygohlari oʻquv rejalarida 

ekologik fanlarga ajratilgan soatlar hajmini yetarli deb boʻlmaydi. Buning ustiga ayrim 

oliygohlarda ilgarilari oʻqitilgan “Tabiatdan foydalanish iqtisodiyoti” fani yangi oʻquv rejasidan 

olib tashlangan. Oʻzbekistonda ekologik keskinlikning jiddiyligini inobatga olib, iqtisodiy 

oliygohlar va iqtisodiy fakultetlar oʻquv rejalarida «Tabiatdan foydalanish iqtisodiyoti» fanini 

tiklash hamda «Iqtisodiy va sotsial ekologiya» fanlarini oʻqitish maqsadga muvofiq boʻlar edi. 

Bundan tashqari, injener-ekolog, ximik-ekolog, biolog-ekolog mutaxassislari bilan birgalikda 

iqtisodchi-ekolog yoki menejer-ekolog mutaxassislarini tayyorlash vaqti allaqachon 

kelgan[10]. Yoshlarning ekologik bilimlarini kengaytirish, ularga bu yoʻnalishda turli-tuman 

zamonaviy bilimlar berish ularning ekologik dunyoqarashini shakllantirish va rivojlantirishda 

katta ahamiyatga ega. Buning uchun faqat taʼlim tizimiga suyanib qolmay, bunday bilimlar 

olishning boshqa vositalariga, jumladan matbuot sahifalari orqali ekologik maʼlumotlar 

berishga yetarli eʼtibor berilishi kerak. Vaqti-vaqti bilan mamlakatimizning shaharlari, sanoat 

korxonalari, atmosfera havosi, suv manbalari, tuproq, oʻsimlik, hayvonot dunyosi holatini, 

ularga yetkaziladigan zararlarni maʼlum darajada aks ettirayotgan ekologik maʼlumotlarni eʼlon 

qilib turadigan byulletenga oʻxshash maxsus manbalar nashr etilsa ayni muddao boʻlur edi. 

Bunday maʼlumotlar yoshlarga, barcha aholiga u yoki bu hududda ekologik holat qay tarzda 

oʻzgarib borayotganini bildirib, ayrim korxona rahbarlari va mutasaddi rahbarlarni atrof-

muhitga keltirayotgan zarari toʻgʻrisida maʼlum xulosa chiqarishiga chaqirgan boʻlardi. 

